
Le daɓa la Hamahame 
 
 
Hadisi harimwa mahadisi yako amɓishiha harimwe marengwe 
yamɓwawo le daɓa la Hamahame. 
 
Le daɓa la Hamahame haɗoparwa mna nyora 
Mna nyora woyi haka mlendzi  
Haka uparwa mna nyora hauka haka na panɗa pvousodjuu haparo 
remwa ɓwe, ila djaraha ifanya hama mnyora ɗe mana yaɗoparwa mna 
nyora 
Usiku mwengoni mwa usiku hafanya msafara haka uhenɗa harimwa 
omdji wa ezi wa Moroni. Henɗe hata mdji wamɓwao Ɓahani, hasihwa ni 
nyora haka uzisa mndru mɓa madji yanwe 
Emndru hamwamɓiya ukaya : 

- Ɓadi we mlendzi, pvanu haini usiku wetsopvira pvanu hwenɗa 
Moroni na hudja. E iho huka uɗohenɗa werenɗa ? 

Pvahe hamdjiɓu ukaya : 
- Iho ngamɗohenɗa neona emwandzani wangu 

 
N’emwandzani wahe mwengoni mwahe matadjiri waka Moroni 
Kinyume yah’owandru waɗohamɓa uka Moroni owandru wapeu, hauka 
emndru uwo harenge le daɓa halifanya mwandzani wahe, lila daɓa 
limzweya 
Haɗoparwa Saïd Mwinyi Âkili, haɗofanya ɓiyâshara, haka na duka la 
hahe 
 
Halafu hula Ɓahani emndru hamuzissa : 

- E pvanu weɗohenɗa weona nɗo ? 
Hamɓa : 

- Miɗohenɗa neona emwandzani wangu Saïd 
 
Kadjadjomtimiziza le Saïd Mwinyi Âkili pvoko lila daɓa 
Ze Saïd za Moroni gizo madjana na madjana hauka owaNgazidja 
walekeza uka eze isimu za Saïd ezindji ziha Moroni, n’owandru wawo 
piya wotsofanya hazi zaɓiyâshara 
 
Pvahe hamɓa : 



- Baɗi we daɓa, eze Saïd za Moroni piya, ngapvo mdzima yadjokiri 
yake mwandzani waho, e pvanu uwo hadjokayake mwandzani 
waho yahundre hindri ?  

Yâni ngumɗeo 
 
Pvahe hamwamɓiya ukaya : 

- Ngamdjuo eshini pvehao iho nehenɗa nemlawuliya, emwandzani 
wangu ngena yahundrao pvangu ngamina nihundrao 

 
Ola hamuzisa : 

- Hadjo hundra hindrini bo daɓa ? 
Hamɓa : 

- Emndru uwo yetadjiri, ngamumfanyiyo eɓiyâshara hauka haina 
mndru yatsahao mbahindru ngutsohamɓa ngwenɗo pvwa Saïd 
mwandzaniwa lila ɗaɓa la Hamahame, yapvo hahissa hani hundru, 
sha pvangu isho nahundra ho’usoni mwahe hanisomo djau na 
tsidjau, hanisomo ezirenɗehao na izo mndru yatsorenɗa. 
Yapvo yatso hundra tsi hundru 
Ngwamɓo mi daɓa sha tsisa tsindjiya âkili ! 

 
Hapviri henɗe zahe hula Moroni. 
 
Haɗomɓaliliya ola mwandzani wahe ntsambu, na ntsambu ɗe shahula 
shihuu sha Hamahame 
O usiku ya waswili Moroni, zenɗe zipihwa 
Ola Saïd halalika owananya wadje wale zila nstambu 
Sha, pvwakaya mndru pvala pvoko yekali ntsambu, pvoyahala hula 
hudja ha-ishiya elevushe 
Hatso anɗisa ulapiza : 

- Ahh ! Tsabu hotso parwa ha siɓaɓu ntsambu, kayiri nge huziɓaliya 
huziredjeza Hamahame. E sisi ritso uzila ?! 

 
Ola daɓa hatsoɗaza, kadjarongowa 
 
Pvowahadja walawo, pvwakaya mndru pvala yamuzisa : 

- Unike sutru nililiye ze nstambu 
 
Pvahe lila daɓa hatso djuha haanɗiso lila : 

- E tsifuɗe tsifuɗe !! 
Yapvo apvaha ɗena ɗezilwa, hauka ntsambu za Hamahame 
kaziliwa hasutru sha izo uliwa homhono 



Mitso ɗezilwa no ɗezilwa uka miɗe le daɓa la Hamahame, 
kazidjaparo nitriya manani, sha wewe leo ɗewani ɗeya 

 
E pvala emâna yaka uhamɓa helila hindri ? 
Pvala ngena mwana wa mdjomɓa hahe ulo Moroni ya lolwa nola yaka 
uhamɓa ngwandzo yale ze nstambu helesutru 
Pvahe hakoza, haka uhandza yamwamɓiye uka ntsambu za Hamahame 
kaziliwa hasutru sha homhono 
Yapvo apvaha ɗeya ɗezilwa. 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 


